
FIKRLASH SIFATI MEZONLARI 
ASOSIDA BOSHLANG‘ICH SINF 
O‘QUVCHILARINING TANQIDIY 
FIKRLASH KO‘NIKMALARINI 
RIVOJLANTIRISH 
METODIKASINI 
TAKOMILLASHTIRISH

Inomjonova Barnoxon Tel’manjon qizi
Qo‘qon universiteti o‘qituvchisi

ORCID: 0009-0007-3133-9305
Annotatsiya: Maqolada boshlang‘ich sinf o‘quvchisining javobini faqat “to‘g‘ri” yoki “noto‘g‘ri” deb qayd etish tanqidiy 
fikrlashni rivojlantirish uchun yetarli emasligi asoslanadi. R. Paul va L. Elderning intellektual standartlaridan bola javobida 
bevosita kuzatiladigan aniqlik, to‘g‘rilik va mantiqiylik mezonlari tanlab olindi. Shu asosda uch darajali baholash rubrikasi 
va “qayd etish – tahlil – yo‘naltiruvchi savol – qayta shakllantirish” bosqichlaridan iborat metodika ishlab chiqildi. Tabiiy 
fanlar va matematika darslaridan olingan namunaviy javoblar tahlili natijasi bir xil bo‘lgan javoblarning fikrlash sifati keskin 
farq qilishini ko‘rsatdi. Ilmiy yangilik baholash natijasini keyingi o‘quv topshirig‘ini tanlash bilan bog‘lash va rubrikadan 
o‘z-o‘zini baholashga bosqichma-bosqich o‘tishda namoyon bo‘ladi. Metodikani tajribada sinash dizayni ham asoslab 
berilgan. Maqola boshlang‘ich sinf o‘qituvchilari va bo‘lajak pedagoglar uchun mo‘ljallangan.

Kalit so‘zlar: tanqidiy fikrlash, fikrlash sifati, intellektual standartlar, baholash rubrikasi, formativ baholash, boshlang‘ich 
ta’lim.
Abstract: The article argues that marking a primary pupil’s answer merely as “right” or “wrong” is not enough to develop 
critical thinking. From R. Paul and L. Elder’s intellectual standards, three criteria directly observable in a child’s answer 
were selected: clarity, accuracy, and logic. On this basis, a three-level assessment rubric and a four-step procedure 
(recording the answer, analysis, guiding question, reformulation) were developed. The analysis of model answers from 
science and mathematics lessons shows that answers with the same outcome differ considerably in the quality of thinking. 
The novelty lies in linking the assessment result to the choice of the next task and in a staged transition to pupils’ self-
assessment. A design for experimental testing of the method is also substantiated. The article is intended for primary 
school teachers and pre-service teachers.

Key words: critical thinking, quality of thinking, intellectual standards, assessment rubric, formative assessment, primary 
education.
Аннотация: В статье обосновывается, что для развития критического мышления младших школьников недоста­
точно оценивать ответ ученика лишь как “верный” или “неверный”. Из интеллектуальных стандартов Р. Пола и 
Л. Элдер выбраны критерии ясности, точности и логичности, непосредственно наблюдаемые в ответе ребёнка. 
На их основе разработаны трёхуровневая рубрика оценивания и методика из четырёх этапов: фиксация ответа, 
анализ, направляющий вопрос, переформулирование. Анализ модельных ответов на уроках естественных наук 
и математики показал, что ответы с одинаковым результатом существенно различаются по качеству мышления. 
Научная новизна состоит в связывании результата оценивания с выбором следующего задания и в поэтапном 
переходе к самооцениванию учащихся. Обоснован также дизайн опытной проверки методики. Статья адресована 
учителям начальных классов и будущим педагогам.

Ключевые слова: критическое мышление, качество мышления, интеллектуальные стандарты, рубрика оцени­
вания, формирующее оценивание, начальное образование.

KIRISH
Zamonaviy ta’lim o‘quvchidan tayyor bilimni yodlashni emas, axborotni saralash, dalil keltirish va o‘z fikrini 

asoslashni talab qiladi. Mamlakatimizda tanqidiy fikrlash kreativlik, hamkorlik va muloqot bilan birga “4K” ko‘nik­
malari tarkibida ta’limning ustuvor yo‘nalishi sifatida ilgari surilgan [1]. O‘zbekistonning 2022-yilda PISA dastu­
rida ilk bor ishtirok etishi [2] esa asosli xulosa chiqarish ko‘nikmalariga e’tiborni yanada kuchaytirdi. Bu ko‘nik­

malarning poydevori boshlang‘ich sinfda qo‘yiladi: bola aynan shu yoshda savolga javob berish, fikrini izohlash 
va uni boshqa fikr bilan qiyoslashni muntazam mashq qila boshlaydi.

Amaliyotda esa tanqidiy fikrlashni rivojlantirish ko‘pincha interfaol metodlarni qo‘llash bilan tenglashtiriladi, 
o‘quvchi javobining sifatini tahlil qilish uchun aniq mezonlar esa yetishmaydi. Javob “to‘g‘ri” yoki “noto‘g‘ri” deb 
belgilanadi, uning qanchalik aniq, asosli va izchil ekani baholanmay qoladi. Natijada o‘quvchi javobini qanday 
yaxshilashni bilmaydi, o‘qituvchi esa keyingi o‘quv qadamini asoslab tanlay olmaydi. Ana shu nomuvofiqlik 
tadqiqot muammosini tashkil etadi.

Tadqiqot obyekti - boshlang‘ich sinf o‘quvchilarining tanqidiy fikrlash ko‘nikmalarini rivojlantirish jarayoni.
Tadqiqot predmeti - o‘quvchi javoblarini fikrlash sifati mezonlari asosida tahlil qilishga tayanuvchi meto­

dikaning mazmuni va bosqichlari.
Maqsad - shu mezonlar asosida tanqidiy fikrlash ko‘nikmalarini rivojlantirish metodikasini takomillashtirish.
Vazifalar:

1)	 Paul-Elder standartlaridan boshlang‘ich sinf uchun maqbullarini tanlash;
2)	 uch darajali baholash rubrikasini ishlab chiqish;
3)	 rubrikaga tayanuvchi metodik bosqichlarni belgilash;
4)	 metodikani sinash dizaynini asoslash.

Tadqiqot savoli: javobni mezonlar bo‘yicha tahlil qilib, natijani keyingi topshiriq bilan bog‘lash an’anaviy 
“to‘g‘ri/noto‘g‘ri” baholashdan samaraliroqmi?

MAVZUGA OID ADABIYOTLAR SHARHI
Delfi tadqiqotida ekspertlar tanqidiy fikrlashni talqin, tahlil, baholash va xulosa chiqarishga olib keladigan 

maqsadli, o‘z-o‘zini boshqaradigan mulohaza sifatida ta’riflagan [3].
R. Ennis uni nimaga ishonish yoki nima qilishni hal etishga qaratilgan oqilona fikrlash deb hisoblaydi va 

baholashda o‘qituvchining maqsadiga mos ochiq topshiriqlardan foydalanishni tavsiya etadi [4].
R. Paul va L. Elder modelida fikrlash sakkiz element (maqsad, savol, axborot, xulosa, tushunchalar, 

taxminlar, oqibatlar, nuqtayi nazar) orqali tahlil qilinadi, uning sifati esa aniqlik, to‘g‘rilik, puxtalik, dolzarblik, 
chuqurlik, kenglik, mantiqiylik kabi intellektual standartlar bilan o‘lchanadi [5]. Mualliflar rivojlanishning dastlabki 
sharti sifatida insonning o‘z fikrlashidagi kamchiliklarni anglashini ko‘rsatadi; demak, o‘quvchiga o‘z javobini 
tekshirish uchun ko‘rinadigan mezonlar kerak.

D. Halpern esa ko‘nikmalar fanlar o‘rtasida o‘z-o‘zidan ko‘chmasligini, buning uchun bevosita o‘rgatish va 
metakognitiv nazorat zarurligini ta’kidlaydi [6].

Formativ baholash nazariyasida muntazam qaytarma aloqa o‘quvchilar yutuqlarini, ayniqsa, past o‘zlash
tiruvchilarda, sezilarli oshirishi ko‘rsatilgan [7].

J. Hattie va H. Timperley fikricha, samarali qaytarma aloqa “Keyingi qadam qanday?” savoliga javob beradi 
va jarayonga qaratilgani bilan shaxsga qaratilgan maqtovdan ustun turadi [8].

Rubrika baholash talablarini shaffof qiladi va o‘quvchining o‘zini o‘zi boshqarishini qo‘llab-quvvatlaydi [9]; 
mezon va darajalari aniq tavsiflangan rubrikalar o‘quvchi natijalarini yaxshilaydi [10].

Tanqidiy fikrlash rubrikalari [11], ularning ishonchliligini tekshirish usullari [12] va intellektual standartlar rubri­
kasi [13] ham ishlab chiqilgan, biroq ular asosan oliy ta’limga mo‘ljallangan.

Mahalliy tadqiqotlarda tanqidiy fikrlashning mohiyati, rivojlantirish shart-sharoitlari va diagnostikasi [14], ertak 
materiallari asosida savollar tizimi [1] ko‘rib chiqilgan. Biroq o‘quvchi javobini darajalar bo‘yicha baholash va nati­
jani keyingi topshiriqqa aylantirish mexanizmi yetarli ishlab chiqilmagan. Maqolaning farqli jihati shundaki, Paul-
Elder standartlari boshlang‘ich sinf o‘quvchisi nutqida kuzatiladigan darajalarga o‘tkaziladi va baholash natijasi 
keyingi o‘quv qadamini tanlash uchun asos bo‘ladi.

TADQIQOT METODOLOGIYASI
Tadqiqotda adabiyotlarni qiyosiy tahlil qilish, tushunchalarni tizimlashtirish, pedagogik modellashtirish, 

mezonlar asosida rubrika loyihalash va namunaviy javoblarni kontent-tahlil qilish metodlari qo‘llanildi.
Paul-Elder standartlaridan ikki shartga javob beradiganlari tanlandi: ular bola javobida bevosita kuzatilishi 

va o‘qituvchi tomonidan dars davomida tez baholanishi kerak. Bu shartlarni aniqlik (clarity), to‘g‘rilik (accuracy) 
va mantiqiylik (logic) qanoatlantiradi; chuqurlik va kenglik kabi mavhumroq standartlar yuqori sinflarga qoldirildi. 
Aniqlik “tushunchalar” va “xulosa”, to‘g‘rilik “axborot” va “taxminlar”, mantiqiylik “xulosa” va “oqibatlar” element­
larini tekshiradi.

Mezonlarning fanga bog‘liq emasligini ko‘rsatish uchun namunaviy javoblar tabiiy fanlar va matematika 
darslaridan olindi; ular 3-sinf o‘quvchilari nutqiga xos tipik javoblar asosida modellashtirildi va empirik ma’lumot 
sifatida emas, rubrikaning ishlash mexanizmini ko‘rsatish uchun ishlatildi. Metodikani sinash uchun tajriba va 
nazorat guruhlarida bir o‘quv choragi davomida dastlabki va yakuniy yozma topshiriq o‘tkazish, javoblarni ikki 
mustaqil baholovchi tomonidan baholash [12], farqlarni Mann-Whitney U va Wilcoxon mezonlari bilan tekshirish 
rejalashtirilgan.

TAHLIL VA NATIJALAR
Har bir mezon bola nutqida kuzatiladigan belgilar asosida uch darajaga ajratildi (1-jadval). Javob har bir 

mezon bo‘yicha alohida baholanadi, daraja esa o‘quvchining shaxsini emas, aynan shu javobning sifatini bil­
diradi.

1-jadval: Fikrlash sifatini baholash rubrikasi
Mezon 1-daraja (boshlang‘ich) 2-daraja (rivojlanayotgan) 3-daraja (yuqori)

Aniqlik Javob umumiy, nimani nazarda 
tutgani tushunarsiz

Asosiy g‘oya tushunarli, misol 
yoki izoh yetishmaydi

G‘oya o‘z so‘zlari bilan 
tushuntirilgan, misol keltirilgan

To‘g‘rilik Javob faktga zid yoki asossiz Javob asosan to‘g‘ri, lekin 
tekshirilmagan

Javob to‘g‘ri va dalil yoki 
tekshiruv bilan tasdiqlangan

Mantiqiylik Fikrlar bog‘lanmagan yoki o‘zaro 
zid

Fikrlar bog‘langan, “chunki” 
qismi to‘liq emas

Xulosa dalildan izchil kelib 
chiqadi

Rubrikaning diagnostik imkoniyati ikki savolga 3-sinf o‘quvchilari berishi mumkin bo‘lgan tipik javoblar 
misolida ko‘rsatildi (2-jadval, 1-rasm).

2-jadval: Namunaviy javoblar va ularning mezonlar profili
Javob Javob mazmuni Profil Ustuvor yo‘nalish

Tabiiy fanlar: “Nima uchun kuzda daraxtlar bargini to‘kadi?”
A “Chunki kuz bo‘ldi.” 1–2–1 aniqlik, mantiqiylik
B “Kuzda sovuq bo‘ladi, shuning uchun barglar to‘kiladi.” 2–2–2 dalil bilan tasdiqlash

C “Kun qisqaradi, havo soviydi. Qishda suvni tejash uchun daraxt bargini 
to‘kadi – buni o‘zim kuzatganman.” 3–3–3 murakkabroq topshiriq

Matematika: “48 ta daftar 6 nafar o‘quvchiga teng bo‘lib berildi. Har biriga nechta tegdi?”
D “8 ta.” 1–2–1 aniqlik, mantiqiylik
E “48 ga 6 ni qo‘shdim, 54 ta bo‘ldi.” 2–1–1 to‘g‘rilik, mantiqiylik
F “48 ni 6 ga bo‘ldim, 8 chiqdi.” 2–2–2 natijani tekshirish
G “Teng bo‘lindi, shuning uchun bo‘ldim: 48 : 6 = 8. Tekshiruv: 8 · 6 = 48.” 3–3–3 murakkabroq topshiriq

Profil: aniqlik - to‘g‘rilik - mantiqiylik darajalari.

1-rasm: Namunaviy javoblarning mezonlar bo‘yicha profili (Σ - ballar yig‘indisi)

An’anaviy baholashda A, B, C hamda D, F, G javoblari bir xil “to‘g‘ri” deb qabul qilinadi, ammo ularning sifati 
keskin farq qiladi. Turli fanlardan olingan A va D javoblari bir xil profilga (1-2-1) ega: natija to‘g‘ri, lekin javob 
izohsiz. Bu mezonlarning fan mazmunidan mustaqil ishlashini ko‘rsatadi. D va E javoblarining ballar yig‘indisi 
teng (4 ball), biroq D da fikr yo‘li yashirin, E da esa o‘quvchi amalni masala shartiga zid tanlagan. Demak, peda­
gogik qaror yig‘indiga emas, mezonlar profiliga tayanishi kerak.

Rubrikada uch mezon bo‘yicha ballar yig‘indisi 3 dan 9 gacha o‘zgaradi: shartli ravishda 3–5 ball bosh­
lang‘ich, 6-7 ball rivojlanayotgan, 8-9 ball yuqori daraja deb talqin qilinadi. O‘qituvchi sinf bo‘yicha har bir 
mezonning o‘rtacha darajasini ham kuzatib boradi va o‘rtacha ko‘rsatkichi eng past mezonni keyingi darslarda 
ustuvor ishlaydi.

Rubrikaga tayanib, to‘rt bosqichli metodika taklif etiladi:

1)	 javobni qayd etish - o‘quvchi fikrini to‘liq aytadi yoki yozadi;

2)	 mezon bo‘yicha tahlil - eng past mezon aniqlanadi;

3)	 yo‘naltiruvchi savol - aniqlik uchun “Qanday hisoblading? Misol keltir”, to‘g‘rilik uchun “Buni qanday 
tekshirish mumkin?”, mantiqiylik uchun “Nega aynan shu amalni tanlading?” kabi savollar beriladi;

4)	 qayta shakllantirish – o‘quvchi javobini o‘zi yaxshilaydi va past mezonni mustahkamlovchi yangi topshiriq 
oladi.

Masalan, E javobi uchun “Masalada daftarlar ko‘paydimi yoki bo‘lib berildimi?” savoli o‘quvchini tayyor 
javobsiz to‘g‘ri amalga yo‘naltiradi. Bunday savollar “keyingi qadam” turidagi qaytarma aloqaga mos keladi [8]. 
Bosqichlar o‘zaro sikl hosil qiladi (2-rasm).

2-rasm: Javob ustida ishlashning to‘rt bosqichli sikli

Metodikaning yakuniy maqsadi - rubrikani o‘quvchining o‘z-o‘zini baholash vositasiga aylantirish: avval 
rubrikani o‘qituvchi qo‘llaydi, so‘ng o‘quvchi “Aniq aytdimmi? Tekshirdimmi? Fikrlarim bog‘langanmi?” kartoch­
kasi bilan javobini o‘zi tekshiradi, yakunda juftlikda bir-birining javobini baholaydi [5; 9]. Metodika qo‘shimcha 
dars soatini talab qilmaydi: yangi mavzuni o‘rganishda aniqlik, mustahkamlashda to‘g‘rilik, muammoli vaziyatda 
mantiqiylik ustuvor qilib olinadi.

Taklif etilgan yondashuv mavjud ishlarni to‘ldiradi: D. B. Saburov ko‘rsatgan savol berish, dalilga tayanish 
va mantiqiy tahlil ko‘nikmalari [1] rubrikada kuzatiladigan darajalarga ajratildi, oliy ta’limda qayd etilgan rubri­
kaning qaytarma aloqa samarasi [13] esa boshlang‘ich sinf uchun soddalashtirildi. Mezonlarning javob tuzilishiga 
qaratilgani ko‘nikmalarni fanlar o‘rtasida ko‘chirishga zamin yaratadi [6], ammo bu tajribada tekshirilishi lozim.

Tadqiqotning ilmiy yangiligi Paul–Elder standartlarini boshlang‘ich sinf o‘quvchisi nutqiga mos uch darajali 
tavsiflarga o‘tkazish, baholash natijasini yo‘naltiruvchi savol va keyingi topshiriq bilan bog‘lash hamda rubri­
kadan o‘z-o‘zini va o‘zaro baholashga o‘tish tartibini taklif etishdan iborat. Cheklovlar: samaradorlik hali empirik 
tasdiqlanmagan, uch mezon esa fikrlash sifatini to‘liq qamrab olmaydi.

XULOSA VA TAKLIFLAR
Tadqiqot quyidagi xulosalarga olib keldi:

1)	 tanqidiy fikrlashni rivojlantirish metodikasini takomillashtirishning samarali yo‘li o‘quvchi javobini aniqlik, 
to‘g‘rilik va mantiqiylik mezonlari bo‘yicha tahlil qilishdir;

2)	 uch darajali rubrika natijasi bir xil javoblar orasidagi sifat farqini ochib beradi, mezonlar profili esa ballar 
yig‘indisidan ko‘ra ko‘proq diagnostik ma’lumot beradi;

3)	 to‘rt bosqichli metodika baholash natijasini keyingi o‘quv qadamiga aylantiradi va o‘quvchini o‘z-o‘zini 
baholashga olib boradi.

Takliflar:

•	 boshlang‘ich sinf o‘qituvchilariga rubrikani avval bitta fanda, bir darsda bitta mezon bilan qo‘llash;

•	 bo‘lajak o‘qituvchilarni tayyorlashda javoblarni rubrika bo‘yicha baholash mashqlarini amaliy mashg‘ulot­
larga kiritish tavsiya etiladi, chunki o‘qituvchi tayyorgarligi yetarli bo‘lmasa, bunday materiallar kutilgan 
samarani bermaydi [1].

Tadqiqotchilar uchun metodikani tajriba-sinovdan o‘tkazish va keyingi bosqichda chuqurlik, kenglik mezon­
larini qo‘shish istiqbolli yo‘nalishdir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

